
Na osnovu člana 37 stav 2 Zakona o ustanovama (Sl. list R BiH br.6/92, 8/93 i 13/94) i člana 72 
stav 2 prečišćenog teksta Pravila Javne ustanove “Kantonalni zavod za zaštitu kulturno-
historijskog i prirodnog naslijeđa Sarajevo” od 10.11.2008 godine Upravni odbor JU 
“Kantonalni zavod za zaštitu kulturno-historijskog i prirodnog naslijeđa Sarajevo”, na 
sjednici održanoj dana 1.6.2012. godine, jednoglasno je utvrdio i donio             

 

P R A V I L N I K 
O OBRAZOVANJU I USAVRŠAVANJU ZAPOSLENIKA ZAVODA  

 

DIO PRVI – OSNOVNE ODREDBE         

Član 1 
(Predmet Pravilnika) 

(1) Pravilnikom o obrazovanju i usavršavanju zaposlenika Javne ustanove „Kantonalni 
zavod za zaštitu kulturno-histoijskog i prirodnog naslijeđa Sarajevo“ (u daljem tekstu: 
Pravilnik) uređuju se i regulišu oblici, postupak i način obrazovanja, stručnog 
osposobljavanja i usavršavanja zaposlenih, izrada programa obrazovanja, kao i prava i 
obaveze zaposlenih za vrijeme i nakon korištenja jednog od oblika obrazovanja za potrebe 
procesa rada u Kantonalnom zavodu za zaštitu kulturno-historijskog i prirodnog naslijeđa 
Sarajevo (U daljem tekstu: Zavod). 
(2) Pravilnikom se utvrđuju i drugi oblici obrazovanja koji se organizuju u Zavodu kao i 
oblici saradnje sa obrazovnim i drugim institucijama. 

Član 2 
(Osnovna definicija predmeta) 

(1) Pod obrazovanjem, stručnim osposobljavanjem i usavršavanjem, u smislu ovog  
Pravilnika, podrazumijeva se stalna, planska i sistematska aktivnost usmjerena ka 
sticanju znanja i unaprjeđivanja stručnosti zaposlenih za obavljanje poslova u cilju 
zadovoljavanja potreba rada. 
(2) Potrebe procesa rada mogu biti: razvojne usljed nove organizacije rada, potrebe za 
specifičnim profilima i zanimanjima, potrebe za stalnim stručnim usavršavanjem u okviru 
poslova i zanimanja, za tekuće potrebe procesa rada ili druge.  

Član 3 
(Prava zaposlenih) 

Svaki zaposleni ima pravo i obavezu da se tokom rada obrazuje, stručno osposobljava i  
usavršava u skladu sa potrebama procesa rada, a prema uslovima utvrđenim ovim  
Pravilnikom. 

DIO DRUGI – PROGRAM OBRAZOVANJA, STRUČNOG OSPOSOBLJAVANJA I 
USAVRŠAVANJA 

Član 4 
 (Program obrazovanja) 

(1) Potreba za obrazovanjem, stručnim osposobljavanjem i usavršavanjem zaposlenika 
uređuje se Programom obrazovanja i usavršavanja kadrova (u daljem tekstu: Program), koji se 
donosi jednom godišnje saglasno smjernicama za izradu programa, po postupku i na način na 
koji se donosi finansijski plan Zavoda. 
(2) Smjernice za izradu Programa proizilaze iz potrebe procesa rada za odgovarajućim 
kadrovima i iskazanom interesu zaposlenih, a zavise prvenstveno o finansijskim 
mogućnostima, odnosno visini planiranih sredstva za predmetnu namjenu. 

Član 5 
(Komisija) 

(1) Program usvaja Upravni odbor na prijedlog direktora. 
(2) Komisija za obrazovanje, stručno osposobljavanje i usavršavanje, (u daljem tekstu 
Komisija) izrađuje Program i dostavlja ga direktoru na dalju proceduru. 
(3) Komisija je sastavljena od tri člana na period od tri godine. Predsjednik Komisije je 
izvršni direktora, a druga dva člana Komisije imenuje direktor. 

Član 6 
(Sadržaj Programa obrazovanja) 

(1) Programom se utvrđuju potrebe za svim oblicima obrazovanja, stručnog 
osposobljavanja i usavršavanja zaposlenika navedenim u članu 8 ovog Pravilnika. 
(2) Programom će biti obuhvaćeno, ukoliko bude potrebno, prekvalifikacija i stručno 
osposobljavanje: invalida rada, zaposlenih sa umanjenom zdravstvenom i radnom 
sposobnošću i zaposlenih za čijim je radom prestala potreba, a koji se ne mogu rasporediti 
prema radnim, stručnim i zdravstvenim sposobnostima koje imaju. 
(3)    Program obrazovanja i usavršavanja kadrova (u daljem tekstu:Program) sadrži: 
 a)    Opšte podatke o zaposlenim koja su podnijeli zahtijeve da se  obrazuju, stručno 

osposobljavaju i usavršavaju,  
b)    Oblike, vrstu obrazovanja, vrijeme trajanja i podatke o ustanovi u kojoj se 
sprovodi obrazovanje, stručno osposobljavanje i usavršavanje i 
c)    Potrebna finansijska sredstva za realizaciju plana 

Član 7 
(Zadatak Komisije) 

Zadatak Komisije je da: 
a) Razmatra zahtjeve za obrazovanjem i druge zahtjeve u skladu sa ovim 
Pravilnikom i daje direktoru odgovarajuće prijedloge; 
b) Utvrđuje nacrt Programa obrazovanja i usavršavanja kadrova zaposlenih; 

DIO TREĆI – OBLICI OBRAZOVANJA, STRUČNOG OSPOSOBLJAVANJA I 
USAVRŠAVANJA  

Član 8 
(Način i oblici obrazovanja) 

(1) Obrazovanje, stručno osposobljavanje i usavršavanje zaposlenih i drugih lica obavlja 
se po planovima i programima odgovarajućih obrazovnih i drugih specijalizovanih 
institucija.  
(2) Obrazovanje, stručno osposobljavanje i usavršavanje ostvaruje se putem slijedećih 
oblika: 

 A – obrazovanje i stručno osposobljavanje zaposlenih:    
           (prekvalifikacija, dokvalifikacija, specijalizacije, masteri, magistrature, doktorati)  

 B – stručno usavršavanje i edukacija zaposlenih: 
                   (kursevi, seminari, predavanja, simpozijumi, studijska putovanja, stručni ispiti, 
                   stručna literatura i slično)  

 C – ostali oblici obrazovanja: 
           (oblici samoobrazovanja, stručna praksa pripravnika, volontera, studenata i 
           slično) 

POGLAVLJE I:  OBRAZOVANJE I STRUČNO OSPOSOBLJAVANJE ZAPOSLENIH 

Član 9 
(Vrste obrazovanja i stručnog osposobljabanja) 

Pod obrazovanjem i stručnim osposobljavanjem, u smislu ovog Pravilnika, podrazumijeva 
se sticanje teorijskih i praktičnih znanja i vještina za samostalan rad u struci u cilju 
promijene zanimanja (prekvalifikacija) ili osposobljavanja za viši stepen stručne spreme 
određene grupe zanimanja (dokvalifikacija) i specijalizacije u okviru zanimanja 
(specijalizacija, masteri, magistratura i doktorat). 

Član 10 
(Odluka i Ugovor o obrazovanju) 

(1) U cilju sticanja obrazovanja i stručnog osposobljavanja radi zadovoljavanja potreba 
procesa rada, odnosno potreba službe zaštite, Zavod može uputiti zaposlenog na 
školovanje na višim ili akademskim studijima. 
(2) Potrebe za obrazovanjem i stručnim osposobljavanjem utvrđuju se godišnjim 
Programom iz člana 6 ovog Pravilnika. 
(3) Odluku o upućivanju na obrazovanje i stručno osposobljavanje i odobrenje troškova 
donosi direktor Zavoda na osnovu Programa. 
(4) Međusobna prava i obaveze između Zavoda i zaposlenog utvrđuju se Ugovorom o 
obrazovanju. 

Član 11 
(Prava zaposlenika u toku stručnog obrazovanja) 

Za vrijeme trajanja školovanja, u smislu člana 9 ovog Pravilnika, zaposleni imaju pravo na: 
a) Plaćene troškove školarine za svaku prvi put upisanu godinu školovanja; 
b) Troškove za prvo polaganja ispita (ako se ispiti posebno plaćaju) kao i troškove 

pripreme i polaganja završnog rada; 
c) Plaćeno odsustvo od dva dana samo za prvo polaganje ispita i plaćeno 

odsustvo do 10 (deset) radnih dana za izradu završnog rada; 
d) Plaćene putne troškove za prvo polaganje ispita; 
e) Stručnu i tehničku pomoć kroz korišćenje literature Indok službe i opreme sa 

kojom Zavod raspolaže;  
f) Školovanje u dvostrukom trajanju redovnog školovanja predviđenog planom i 

programom odgovarajuće obrazovne i druge specijalizovane institucije. 

Član 12 
(Obaveze zaposlenika u toku stručnog obrazovanja) 

(1) Zaposleni je dužan da nakon završetka školovanja prihvati svako radno mjesto koje 
mu ponudi Zavod, a koje odgovora njegovom stepenu stručne spreme i vrsti škole. 
(2) Zaposleni je dužan da ostane na radu u Zavodu najmanje onoliko vremena koliko je 
proveo na školovanju. 

Član 13 
(Nadoknada troškova školovanja) 

(1) Ukoliko zaposleni ne završi školovanje u roku predviđenom ugovorom, odbije posao 
koji mu ponudi Zavod ili ne ostane na radu u Zavodu najmanje onoliko vremena koliko je 
školovanje trajalo, dužan je da Zavodu vrati cjelokupan iznos troškova školovanja uz 
zateznu kamatu prema važećim zakonskim propisima. 
(2) Zaposleni je dužan vratiti utrošena sredstva za obrazovanje i stručno osposobljavanje 
i ako ne završi program stručnoga obrazovanja, uključujući samovoljno napuštanje 
programa bilo kog oblika obrazovanja. 

Član 14 
(Radno mjesto) 

(1) Zavod će zaposlenika, koji stekao novo zvanje, rasporediti na radno mjesto prema 
stečenom stepenu stručnog zvanja, saglaso članu 23 ovog Pravilnika, ukoliko je Odluka o 
upućivanju na obrazovanje i stručno osposobljavanje iz člana 10 ovog Pravilnika donešena 
na osnovu rješenja nadležnog tijela za ocjenjivanje radne sposobnosti zaposlenika, 
odnosno osiguranika. 
(2) U drugim okolnostima, kada Zavod nije u mogućnosti obezbijediti novo radno mjesto, 
zaposlenik je u obavezi da kontinuirano obavlja poslove radnog mjesta koje je obavljao 
prije sticanja novog stručnog zvanja. 
(3) Koeficijent plaće zaposlenika regulisan je Pravilnikom o plaćama i drugim ličnim 
primanjima zaposlenika Zavoda bez obzira na stečeno stručno zvanje. 
(4) Ugovorom o obrazovanju ova oblast posebno će biti predmet regulisanja. 

POGLAVLJE II:  STRUČNO USAVRŠAVANJE I EDUKACIJA ZAPOSLENIH 

Član 15 
(Ciljevi stručnog usavršavanja i edukacije) 

(1) U cilju stalnog obnavljanja, dopunjavanja i proširivanja – inovacije znanja zaposlenici 
Zavoda, bez obzira na stepen i stručnu spremu, imaju pravo na stručno usavršavanje i 
kontinuiranu edukaciju u okviru zanimanja ili poslova koje obavlja, a u cilju boljeg rada, 
organizacije poslova i primjene novih stručnih i naučnih saznanja i metoda. 
(2) Stručno usavršavanje zaposlenih izvodi se u specijalizovanim institucijama 
(agencijama, školama, poslovnim udruženjima, institutima, obrazovnim centrima itd.) na 
osnovu verifikovanih programa za stručno usavršavanje.   

Član 16 
(Oblici stručnog usavršavanja i edukacije) 

Stručno usavršavanje i edukacija zaposlenih  ostvaruje se putem slijedećih oblika: 
a) Stručni ispiti; 
b) Seminari; 
c) Kursevi; 
d) Simpoziji; 
e) Predavanja; 
f) Studijska putovanja; 
g) Obuka za rad na novoj opremi;  
h) Obezbjeđivanje i korišćenje stručne literature; 
i) Drugi oblici obnavljanja, dopunjavanja i proširivanja stručnih znanja. 

Član 17 
(Odluka i Ugovor o usavršavanju) 

(1) Potrebe za stručnim usavršavanjem i edukacijom zaposlenih utvrđuju se godišnjim 
Programom iz člana 6 ovog Pravilnika.  
(2) Odluku o upućivanju zaposlenih na stručno usavršavanje donosi direktor Zavoda. 
(3) Međusobna prava i obaveze između zaposlenih upućenih na stručno usavršavanje i 
Zavoda utvrđuju se Odlukom o upućivanju na usavršavanje (za oblike koji traju do mjesec 
dana) ili Ugovorom o stručnom usavršavanju (za oblike koji traju duže od mjesec dana). 

Član 18 
(Prava zaposlenika u toku usavrašavanja ili edukacije) 

Zaposleni koji je upućen na stručno usavršavanje i edukaciju ima pravo na: 
a) Odsustvovanje sa posla uz naknadu plaće u skladu sa Pravilnikom o plaćama i 

drugim ličnim primanjima zaposlenika Zavoda; 
  b) Plaćene troškove stručnog usavršavanja ili edukacije; 

c) Dnevnice i putne troškove u skladu sa Pravilnikom o plaćama i drugim ličnim 
primanjima zaposlenika, ukoliko se stručno usavršavanje ili edukacija izvodi van 
mjesta rada ili u inostranstvu. 

Član 19 
(Obaveze zaposlenika u toku usavrašavanja ili edukacije) 

(1) Zaposleni koji je upućen na stručno usavršavanje ili edukaciju u obavezi je da sačini 
pisani izveštaj i priloži stručne materijale dobijene na stručnom usavršavanju. 
(2) Zaposleni koji je upućen na stručno usvršavanje ili edukaciju u obavezi je da 
saradnicima u struci prenese odgovarajuća saznanja i informacije dobivene tokom 
stručnog usavršavanja i da ih adekvatno primjenjuje u obavljanju poslova na kojima radi.  

Član 20 
(Usavrašavanje ili edukacija u organizaciji Zavoda) 

(1) Zaposlenici su dužni pohađati sve oblike stručnog usavršavanja ili edukacije koje 
organizuje Zavod. 
(2) U organizaciji Zavoda mogu se organizovati kursevi stranih jezika, razni vidovi 
informatičke obuke, te drugi oblici stručnoga usavršavanja, odnosno edukacije, potrebne 
zaposlenim u procesu rada. 
(3) Po završetku obuke zaposlenici su dužni položiti završni ispit, a u protivnom 
obavezni su vratiti uložena sredstva. 

POGLAVLJE III:  OSTALI OBLICI OBRAZOVANJA 

Član 21 
(Samoobrazovanje) 

(1) Zaposlenom koji se samoobrazuje ili stručno usavršava, može se odobriti jedan dan 
odsustva sa posla uz naknadu plaće samo za prvo polaganje ispita, ili neplaćeno odsustvo 
u dužem trajanju u skladu sa Pravilnikom o radu Zavoda. 
(2) Na zahtjev zaposlenog, Odluku o neplaćenom odsustvu donosi direktor Zavod, na 
prijedlog Komisije. 
(3) Zaposlenog, koji se školuje o svom trošku iz stava 1 ovog člana, Zavod nije u 
obavezi nakon školovanja rasporediti na radno mjesto prema stečenom stepenu 
stručne spreme.  

Član 22 
 (Pripravnik i volonter) 

(1) Pripravnik je lice sa završenom srednjom, višom ili visokom stručnom spremom koje prvi 
put zasniva radni odnos u zanimanju za koje se školovalo radi osposobljava za samostalan 
rad, saglasno članu 9 Pravilnika o radu Zavoda. 
(2) Volonter se smatra licem koje je završilo srednju, višu ili visoku stručnu spremu koje, bez 
zasnivanja radnog odnosa, stiče radno iskustvo i stručno se osposobljava za samostalan 
rad u zanimanju za koje se školovalo, saglasno članu 10 Pravilnika o radu Zavoda. 

Član 23 
(Mentor) 

(1) Pripravnik i volonter se osposobljava za samostalan rad u zanimanju za koje su se 
školovali uz prisustvo mentora. 
(2) Mentor može biti zaposlenik Zavoda koji ima najmanje isti stepen stručne spreme 
odgovarajuće struke i radno iskustvo u struci, u najmanje dvostrukom trajanju od trajanja 
osposobljavanja. 
(3) Zadatak mentora je da se: 

a) Stara za dosljednu realizaciju programa osposobljavanja pripravnika ili 
volontera; 

b) Prati i usmjerava osposobljavanje pripravnika ili volontera; 
c) Organizuje polaganje pripravničkog ispita po završetku osposobljavanja, radi 

utvrđivanja osposobljenosti za samostalan rad 
(4) Međusobna prava i obaveze između pripravnika ili volontera i Zavoda uređuju se 
Ugovorom o radu na određeno vrijeme. 

Član 24 
(Praksa studenata) 

(1) U cilju sticanja stručnih znanja studenata iz oblasti djelatnosti Zavoda može se 
odobriti stručna praksa i posjeta Zavodu, te korištenje dokumentacije Zavoda, saglasno 
odredbama Pravilnika o korištenju dokumentacije. 
(2) Stručna praksa i posjeta Zavodu odobrava se na osnovu pismenog zahtijeva, 
odgovarajuće obrazovne institucije ili zahtijeva zainteresovanog lica, studenta.  
(3) Stručna praksa i posjeta Zavodu organizuje se i izvodi uz prisustvo mentora. 
(4) Mentor je zaposlenik Zavoda zadužen za organizovanje prakse i posjete studenta što 
podrazumijeva upoznavanje sa sistemom i načinom rada Zavoda. 
(5) Mentor mora imati stepen i vrstu stručne spreme koja odgovara stepenu i vrsti 
stručne spreme za koju se student obrazuje. 

Član 25 
(Odluka o odobravanju prakse) 

Odluku o odobravanju stručne prakse i posjete Zavodu, imenovanju mentora, periodu 
trajanja prakse i izdavanje potvrde o obavljenoj praksi donosi direktor Zavoda. 

 
Član 26 

(Ugovor o saradnji) 

Međusobna prava i obaveze između odgovarajuće obrazovne institucije i Zavoda u 
pogledu obavljanja prakse ili posjeta mogu se regulisati Sporazumom o saradnji.  

DIO ČETVRTI – OSTALE ODREDBE 

Član 27 
(Izmjene i dopune Pravilnika) 

(1) Prema potrebi mogu se vršiti izmjene i dopune ovog Pravilnika. 
(2) Izmjene i dopune Pravilnika vrše se na isti način predviđen za njegovo usvajanje. 
(3) Sva pitanja iz oblasti obrazovanja i usavršavanja zaposlenika koja nisu obuhvaćena 
ovim Pravilnikom definisat će se odlukom direktora ili ugovorom koji se zaključuje između 
Zavoda i zaposlenog.   

Član 28 
(Usvajanje Pravilnika) 

(1) Ovaj Pravilnik je usvojen kada njegov prijedlog, nakon razmatranja Sindikalne 
organizacije Zavoda, usvoji Upravni odbor Zavoda. 
(2) Stupanjem na snagu ovog Pravilnika prestaje da važi prethodni Pravilnik o 
obrazovanju i usavršavanju radnika Zavoda. 

Član 29 
(Završne odredbe) 

Pravilnik stupa na snagu osmog dana od dana njegovog usvajanja od kada će se i 
primjenjivati. 
 
 

PREDSJEDNIK UPRAVNOG ODBORA 
       
 Hadžija Hadžiabdić, prof.hist. 
 
U Sarajevu, dana 1.6.2012. godine 
 
 
 

OBRAZLOŽENJE 
 

Obaveza izrade ovog akta proizilazi iz odredbi Smjernica za uspostavu i jačanje interne 
kontrole kod budžetskih korisnika (Sl. novine FBiH. br:19/05).  
Ujedno su, u proteklom periodu, zaposlenici Zavoda iskazali izražen interes za stalnim 
obrazovanjem i usavršavanjem radi sticanja novih znanja i stručnog usavršavanja.    
Izrada ovog Pravilnika ima za cilj da jasno definiše prava zaposlenika na stručno 
obrazovanje i usavršavanje, ali i obaveze koje proizilaze iz ostvarenih prava. 
Prije usvajanja na Upravnom odboru Pravilnik je dostavljen Sindikalnoj organizaciji Zavoda 
kako bi svi zaposleni aktivno učestvovali u njegovoj izradi. 
 
 


